
IKANAPULO NGA KATIROK HAN MGA PANIMALAY HA KALIBUTAN 

AN PANIMALAYNON NGA GUGMA:   

PAGTAWAG UG DALAN HA PAGKABARAAN 

 

Langitnon nga Amay, 

nadaraon kami hin pagdayaw ha imo 

ngan hin pagpasalamat ha imo tungod han imo upa nga panimalay. 

Nagaampo kami ha imo tungod han ngatanan nga mga panimalay 

nga ginsantos dida han Sakramento han Kasal. 

 

Mahikaplagan unta nira adlaw-adlaw 

an grasya nga ira nakarawat 

ngan sugad nga gudti nga panimalaynon nga Singbahan, 

mahibaro unta hira hin pagsaksi han imo presensya 

ngan han imo gugma sugad han kan Cristo paghigugma han Singbahan. 

Nagaampo kami ha imo tungod han ngatanan nga mga panimalay 

nga naatubang hin kakurian ug kasakitan 

tungod hin mga sakit ug mga panhitabo nga ikaw la an maaram. 

 

Buligi hira ngan pahinumdumi hira 

han dalan ha pagkabaraan nga imo pagtawag ha ira, 

basi nira matagamtaman an imo waray hunong nga kalooy 

ngan makakita hira hin bag-o nga mga pamaagi ha pagtubo dida han gugma. 

 

Nagaampo kami ha imo tungod han kabataan ug kabatan-onan: 

Igkakita unta hira ha imo ngan magbaton nga malipayon 

han pagtawag nga imo igintalaan para ha ira; 

Nagaampo kami tungod han mga kag-anak ug mga apoy: 

mahinumdom unta hira nga mga tigaman hira  

han kanan Dyos pagkaAmay ug pagkaIroy 

dida han ira panimangno ha ira mga anak  

nga, ha lawas ug espirtu, imo igintubyan ha ira; 

ngan tungod han pag-abat han pagkamagburogto 

nga maihahatag han panimalay ha kalibutan. 

 

Ginoo, itugot nga an tagsatagsa nga panimalay 

mag-ukoy han ira kalugaringon nga pagtawag hin pagkabaraan dida ha Singbahan 

nga usa nga pagtawag ha pagka mga tinun-an nga misyonaryo 

dida ha pagserbisyo ha kinabuhi ug kalinaw 

kausa han amon mga kapadian ug mga relihiyoso 

ug han  ngatanan nga mga bokasyan ha Singbahan. 

Bendisyoni ini nga Katirok han mga Panimalay ha bug-os nga kalibutan. 

Amen. 


